
༄༅།    །དཔལ་ལྡན་བླ་མ་ཧེ་རུ་ཀ་ལ་ཕྱག་འཚལ་ལོ། །རྡོ་རྗེའི་ཆོས་སྐྱོང་བའི་སྲུང་མ་རྣམས་ཀྱི་ཕྲིན་ལས་ལ་འཇུག་པར་འདོད་པ་དག་གིས།  ཐོད་སྣོད་དུ་དམར་གྱི་གཏོར་མ་སྨན་རཀ་

མཆོད་པར་བཅས་པ་བཤམ་ལ།  སྐྱབས་སེམས་སྔོན་དུ་འགྲོ་བས་བདག་གི་རྣལ་འབྱོར་བསྲུང་བའི་འཁོར་ལོ་བསྒོམ་པ་ནི། ཧཱུྃཿ  ཆོས་རྣམས་རྣམ་དག་ནམ་མཁའ་ལྟ་བུ་ལས། །རང་རིག་
ངོ་བོ་ཡི་གེ་ཧཱུྃ་དུ་ཤར། །ཧཱུྃ་ལས་འོད་འཕྲོས་ཐམས་ཅད་སངས་རྒྱས་ཞིང་། །མཉམ་རྫོགས་བྱང་ཆུབ་སེམས་ཀྱི་རང་བཞིན་ལས། །ཕྱོགས་མཚམས་ཐམས་
ཅད་རྡོ་རྗེའི་ར་བ་གུར། །མཚོན་ཆའི་དྲྭ་བ་ཡེ་ཤེས་མེ་དཔུང་འབར། །དེ་དབུས་བདག་ཉིད་དཔལ་ཆེན་ཧེ་རུ་ཀ །དབུ་གསུམ་ཕྱག་དྲུག་ཞབས་བཞི་དོར་སྟབས་
བསྒྲད། །གཡས་གསུམ་རྡོ་རྗེ་གཡོན་གསུམ་བྷནྡྷ་ཐོགས། །གར་དགུའི་ཉམས་ཅན་བར་ཆད་བགེགས་རྣམས་བསྲུངས། །ཞེས་པས་གསོལ་བཏབ་ལ། ༀ་བཛྲ་ཀྲོ་
དྷ་མཧཱ་ཤྲཱི་ཧེ་རུ་ཀ་ཧཱུྃ་ཕཊཿ ཅི་རིགས་བཟླས། མཆོད་་གཏོར་བྱིན་བརླབ་ནི། རཾ་ཡཾ་ཁཾ།  སྟོང་པའི་ངང་ལས་ཐོད་པར་དམ་རྫས་ཚོགས། །རཾ་ཡཾ་ཁཾ་གྱིས་མ་དག་བསྲེགས་
གཏོར་དཀྲུས། །ༀ་ཨཱཿཧཱུྃ་ཧྲཱིཿསཡེ་ཤེས་བདུད་རྩིར་བརླབས། །བཀའ་སྲུང་འཁོར་བཅས་དགྱེས་སྐོང་ནུས་ལྡན་གྱུར། །ༀ་ཨཱཿཧཱུྃ་ཧྲཱིཿ ལན་གསུམ། མདུན་བསྐྱེད་

བསྒོམ་པ་ནི། ༀ་མཧཱ་ཤུནྱ་ཏ་ཛྙཱ་ན་བཛྲ་སྭ་བྷཱ་ཝ་ཨཏྨ་ཀོ྅ཧཾ།  ཧཱུྃ༑ ཆོས་རྣམས་སྟོང་ཞིང་བདག་མེད་ལས། །འགྲོ་བའི་དོན་དུ་བྱང་ཆུབ་སེམས། །སྐྱེ་བའི་ཆོ་

འཕྲུལ་མཐིང་ནག་ཧཱུྃ། །དེ་ལས་འབྱུང་བརྩེགས་རི་རབ་སྟེང་། །ཐོད་མཁར་འབར་བའི་ཞལ་ཡས་ཁང་། །མེ་རླུང་འཚུབས་པའི་ཀློང་དཀྱིལ་དུ། །སྐྱོན་བྲལ་པདྨ་
ཉི་ཟླའི་ཁར། །དམ་ཉམས་རུ་ཏྲ་བསྣོལ་བའི་སྟེང་། །དཔལ་མགོན་མཆེད་ལྕམ་འཁོར་བཅས་རྣམས། །ཆར་སྤྲིན་ལྟ་བུར་འཐིབས་པར་བསམ། །སྤྱན་འདྲེན་པ་ནི། 

ཧཱུྃ༑ འོག་མིན་གནས་མཆོག་ཕོ་བྲང་ནས། །ཐོད་ཁར་བདུན་ཅུའི་གཞལ་ཡས་ནས། །གནམ་ལྕགས་རི་ཡི་རྩེ་མོ་ནས། །མ་ལ་ཡ་ཡི་གནས་མཆོག་ནས། །རི་
རབ་ཆེན་པོའི་ཁོང་སེང་ནས། །དུར་ཁྲོད་ཆེན་པོའི་གནས་བརྒྱད་ནས།  །བསམ་ཡས་མཆིམས་ཕུའི་དུར་ཁྲོད་ནས། །མི་རོ་རྟ་རོའི་ཁྲི་སྟེང་ནས། །དཔལ་ཆེན་
ཐུགས་སྤྲུལ་དྲག་པོའི་གཙོ། །མགོན་པོ་མ་ནིང་གཤེགས་སུ་གསོལ། །ཀུན་ཏུ་བཟང་མོའི་སྤྲུལ་པ་སྟེ། །དཔལ་ལྡན་གཙོ་མོ་གཤེགས་སུ་གསོལ། །དུར་ཁྲོད་
མེ་རླུང་འཚུབས་དཀྱིལ་ནས། །གཟའ་བདུད་ཆེན་པོ་གཤེགས་སུ་གསོལ། །དྲག་གཏུམ་་འབར་བའི་དུར་ཁྲོད་ནས། །སྲོག་བདུད་ནག་པོ་གཤེགས་སུ་
གསོལ། །བསྐལ་པ་རླུང་ནག་འཚུབས་དཀྱིལ་ནས། །བཤན་པ་ནག་མོ་གཤེགས་སུ་གསོལ། །ཧེ་ཆེན་བརྡལ་བའི་དུར་ཁྲོད་ནས། །གནོད་སྦྱིན་དམར་ནག་
གཤེགས་སུ་གསོལ། །དམ་ཚིག་ཆེན་པོའི་གནས་མཆོག་ནས། །སྐྱེས་ཆེན་རྡོར་ལེགས་གཤེགས་སུ་གསོལ། །མི་རྟ་བམ་ཆེན་སྐུ་མཁར་ནས། །དཔལ་

ལྡན་ལྷ་མོ་གཤེགས་སུ་གསོལ། །ལྕང་ལོ་ཅན་གྱི་ཕོ་བྲང་ནས། །ནོར་བདག་རྣམ་སྲས་གཤེགས་སུ་གསོལ། ། མནིང་མཆེད་གསུམ༴  །མགོན་པོ་སྡེ་ལྔ༴ ། 
བཀའ་ཉན་སྡེ་བཞི༴ །སྤྲུལ་པ་འབུམ་སྡེ༴  ལྷ་སྲིན་སྡེ་བརྒྱད༴ །གཏེར་བདག་གཏེར་སྲུང་༴ །ཡུལ་ལྷ་གཞི་བདག་གཤེགས་སུ་གསོལ། །ༀ་ཤྲཱི་མཧཱ་ཀ་ལ་
ས་པ་རི་ཝཱ་ར་བཛྲ་ས་མཱ་ཛཿཛཿ བཞུགས་གསོལ་ནི། སྣང་སྲིད་ཡོངས་སྒྲོལ་ཞལ་ཡས་དམ་པ་འདིར། །སྐྱོན་བྲལ་པདྨ་ཉི་ཟླ་བརྩེགས་པའི་ཁར། །དགྲ་བགེགས་རུ་
ཏྲ་བསྣོལ་བའི་གདན་སྟེངས་སུ། །དགྱེས་ཤིང་མི་གཡོ་བརྟན་པར་བཞུགས་སུ་གསོལ། །ཛཿ་ཧཱུྃ་བཾ་ཧོཿ དམ་བཞག་ནི།  ༀ་བཛྲ་སམཱ་ཡ་ཧ་ན་ཧ་ནཧཱུྃ་ཕཊཿ ཕྱག་བྱ་

བ་ནི། སངས་རྒྱས་བསྟན་བསྲུང་རྣལ་འབྱོར་དཔལ་མགོན་ཆེ། །ཆོས་སྐྱོང་མ་ནིང་ལྕམ་དྲལ་སྡེ་བརྒྱད་ཚོགས། །དམ་ཅན་རྒྱ་མཚོའི་འཁོར་དང་བཅས་པ་ལ། ། 
ལུས་ངག་ཡིད་གསུམ་གུས་པས་ཕྱག་འཚལ་ལོ། །པྲ་ཏཱི་པཱུ་ཛ་ཧོཿ  མཆོད་པ་ནི། ཧཱུྃ༑  དཔལ་མགོན་སྡེ་བརྒྱད་འཁོར་བཅས་ལ། །ཕྱི་ནང་གསང་མཆོད་འབུལ་
བ་ནི། །མེ་ཏོག་བདུག་སྤོས་མར་མེ་དྲི། །ཞལ་ཟས་སྒྲ་སྙན་ཡིད་འོང་རྣམས། །འདོད་ཡོན་རྣམ་ལྔའི་མཆོད་པ་འབུལ། །ཤ་ཁྲག་དམར་གྱི་མཆོད་པ་འབུལ། ། 
གཉིས་མེད་བྱང་སེམས༴ །བདུད་རྩི་སྨན་གྱི༴ །རཀྟ་དམར་གྱི༴ །བྷ་ལིང་རྒྱན་གྱི༴ །རྐང་གླིང་ཐོད་རྔའི༴ །ཞལ་ཟས་ཚོགས་ཀྱི༴ །སྣང་སྲིད་ཐམས་ཅད༴ །ༀ་

བཛྲ་པུཥྤེ་དྷཱུཔེ་ཨཱ་ལོ་ཀེ་གནྡྷེ་ནཻ་ཝིདྱ་ཤཔྡ་པཱུ་ཛ་ཧོཿ    མཧཱ་མཾཱ་ས་རཀྟ་ཀཾ་ནི་རི་ཏི་པཉྩ་བ་ལིངྟ་པཱུ་ཛ་ཁཱ་ཧི།  གཏོར་བསྔོ་ནི།  ལྷ་རྣམས་ཀྱི་ལྗགས་རྡོ་རྗེ་རྩེ་གསུམ་
པའི་སྦུ་གུས་གཏོར་མ་བདུད་རྩིའི་རང་བཞིན་ཅན་གྱི་བཅུད་དྲངས་ཏེ་གསོལ་བས་ཚིམས་ཤིང་མཉེས་པར་གྱུར། ༀ་ཤྲཱི་མཧཱ་ཀཱ་ལ་ཨེ་ཀ་ཛཱ་ཊི་རཱ་ཧུ་ལ། ཨེ་ཧ་
རི་རཀྨོ་ཁྱི་ཁ་ལེ་མ་རུ་ཙེ། རེ་མ་ཏི། བཛྲ་སཱ་དྷུ་ས་མ་ཡ་ཛཿཛཿས་པ་རི་ཝ་རི་ཨི་དཾ་བ་ལིངྟ་ཁ་ཁ་ཁཱཧི་ཁཱ་ཧི། ལན་གསུམ།  དཔལ་མཧཱ་ཀཱ་ལ་ཁྲག་འཐུང་གི་རྒྱལ་
པོ། །གཙུག་ལག་ཁང་དང་དཀྱིལ་འཁོར་གྱི་སྲུང་མ། །དུག་གསུམ་ནད་ཀྱི་སྨན་པ། །རྣལ་འབྱོར་ཡོངས་ཀྱི་དགྲ་ལྷ། །བདུད་དཔུང་སྒྲོལ་བའི་དཔའ་བོ། །བསྟན་
པའི་བཀའ་སྲུང་ཆེན་པོ། །ལེགས་ལྡན་ཡེ་ཤེས་ཀྱི་མགོན་པོ་མ་ནིང་ནག་པོ། །མཐུ་ཆེན་དྲག་པོའི་ཞལ་བཞི། །ལས་ཀྱི་མགོན་པོ་སྲོག་བདུད། མོ་མོ་སྔགས་
ཀྱི་སྲུང་མ། དཔལ་ལྡན་དུད་སོལ་ལྷ་མོ། གཤན་པ་སྲོག་སྒྲུབ་ནག་མོ། ཁྱབ་འཇུག་དུག་གི་སྤུ་གྲི། གནོད་སྦྱིན་བཤན་པ་དམར་ནག  དམ་ཅན་རྡོ་རྗེ་ལེགས་
པ། མ་གཅིག་འདོད་ཁམས་དབང་ཕྱུག   དཔེ་ཧར་དགྲ་ལྷའི་རྒྱལ་པོ། རྒྱལ་ཆེན་རྣམ་མང་ཐོས་སྲས། ཞིང་སྐྱོང་དུར་ཁྲོད་ཀྱི་བདག་མོ་ལ་སོགས་ཏེ་དམ་པ་
ཆོས་སྐྱོང་བའི་སྲུང་མ་བཀའ་སྡོད་ཕོ་ཉའི་དམག་ཚོགས་འཁོར་དང་བཅས་པ་རྣམས་ཀྱིས། མཆོད་སྦྱིན་གྱི་གཏོར་མ་རྒྱ་ཆེན་པོ་འདི་བཞེས་ལ། སངས་རྒྱས་

ཀྱི་བསྟན་པ་སྲུང་། དཀོན་མཆོག་གི་དབུ་འཕངས་བསྟོད། དགེ་འདུན་དང་ཆོས་ཀྱི་རྒྱལ་སྲིད་སྐྱོང་། འཇིག་རྟེན་གྱི་རྒུད་པ་སེལ། སེམས་ཅན་གྱི་ཕན་བདེ་
སྤེལ། རྣལ་འབྱོར་པ་རྣམས་ཀྱི་སྡོང་གྲོགས་མཛོད། སྔགས་འཆང་རྣམས་ཀྱི་ཕྲིན་ལས་སྒྲུབས། སྡང་བའི་དགྲ་ཐུལ། གནོད་པའི་བགེགས་ཆོམས། ཁྱད་པར་
དམ་ཚིག་འདིར་འདུས་པ་རྣམས་ཀྱི་ཕྱི་ནང་གསང་་བའི་འགལ་རྐྱེན་ཞི་བ་དང་། མཐུན་རྐྱེན་སྨོན་པའི་ལེགས་ཚོགས་ཐམས་ཅད་འཕེལ་ཞིང་རྒྱས་པ་དང་། 
མཆོག་དང་ཐུན་མོང་གི་དངོས་གྲུབ་མ་ལུས་པ་མྱུར་དུ་སྒྲུབ་པའི་ཕྲིན་ལས་མཛོད་ཅིག  གང་ཞིག་ཡིད་ལ་དྲན་པ་ཙམ་གྱིས་ཀྱང་། །འདོད་པའི་དངོས་གྲུབ་
སྟེར་བར་བྱེད་པ་ཡི། །ཆོས་སྲུང་ཡིད་བཞིན་ནོར་བུ་ཁྱེད་རྣམས་ཀྱིས། །བདག་ཅག་བསམ་དོན་མ་ལུས་འགྲུབ་པར་མཛོད། །བསྟོད་པ་ནི། ཧཱུྃ༑  ཆོས་སྐུ་སྐྱེ་བ་
མེད་པའི་ངང་ཉིད་ལས། །གཟུགས་སྐུ་དཔལ་ཆེན་ཆེ་མཆོག་ཁྲོས་པའི་སྐུ། །དཔལ་ཆེན་མགོན་པོ་མ་ནིང་དགྲ་བགེགས་གཤེད། ། ཞལ་གཅིག་ཕྱག་གཉིས་
རུ་མཚོན་སྙིང་ཞགས་བསྣམས། །དར་ནག་བེར་གསོལ་ཁྲོ་གཉེར་མཆེ་བ་གཙིགས། །རི་རབ་ཞབས་སྟེགས་ཁྱོད་ལ་ཕྱག་འཚལ་བསྟོད། ། བྷྱོཿ  ཆོས་
དབྱིངས་ངང་ལས་སྒྱུ་མར་སྐུར་བཞེངས་པ། །ཀུན་ཏུ་བཟང་མོ་དབྱིངས་ཀྱི་མ་མོ་མཆོག །དཔལ་ལྡན་གཙོ་མོ་ཨེ་ཀ་ཛཱ་ཊི་མ། །ཞལ་གཅིག་ཕྱག་གཉིས་ཞིང་

དབྱུག་ཙིཏྟ་འཛིན། །ཚེམས་གཅིག་ནུ་གཅིག་སྤྱན་གཅིག་རལ་གཅིག་མ། །རུ་ལུ་སྒྲ་སྒྲོགས་མ་ལ་ཕྱག་འཚལ་བསྟོད། ། ཧཱུྃ༑  ཆོས་དབྱིངས་ངང་ལས་དྲག་
པོའི་སྐུར་སྤྲུལ་པ། །དུར་ཁྲོད་ཐོད་མཁར་མེ་རླུང་འཚུབ་དཀྱིལ་ནས། །དྲང་སོང་ཆེན་པོ་གཟའ་མཆོག་ར་ཧུ་ལ། །སྐུ་མདོག་དུད་ཁ་དབུ་དགུ་སྤྱན་སྟོང་འབར། ། 
སྐུ་སྨད་གདུག་སྦྲུལ་སེང་སྟག་ཁྲི་ལ་བཞུགས།  །ཆུ་སྲིན་རྒྱལ་མཚན་སྦྲུལ་ཞགས་མདའ་གཞུ་འཛིན། །ཐོད་མཁར་ནང་ནས་དཔལ་མགོན་བདུན་ཅུས་
བསྐོར། །ཆོས་སྐྱོང་དྲག་པོ་ཁྱོད་ལ་ཕྱག་འཚལ་བསྟོད། ། ཧཱུྃ༑  ལས་ལ་ཆས་ཚེ་སྲོག་བདུད་ཆ་ལུགས་འཛིན།   །སྐུ་མདོག་མཐིང་ནག་སྤྱན་བཞིས་ལྷུ་
ཚིགས་བརྒྱན། །མདའ་གཞུ་འགེངས་ཤིང་རྟ་ནག་རྟིང་དཀར་ཆིབས། །དམག་དཔོན་ཆེན་པོའི་སྐུ་ལ་ཕྱག་འཚལ་བསྟོད། ། བྷྱོཿ བཤན་པ་ནག་མོ་མི་ལྤགས་
གཡང་གཞི་གསོལ། །ཕྱག་ན་སྙིང་དང་ནད་ཀྱི་རྐྱལ་པ་བསྣམས། །ལས་བྱེད་མཁའ་འགྲོ་བྱེ་བའི་ཚོགས་ཀྱིས་བསྐོར། །ནམ་གྲུ་ནག་མོའི་ཚོགས་ལ་ཕྱག་
འཚལ་བསྟོད། ། ཧཱུྃ༑ གནོད་སྦྱིན་དམར་ནག་ཟངས་ཀྱི་ཁྱུང་དམར་ཆིབས། །ཞལ་གཅིག་ཕྱག་བཞི་གྲི་གུག་ཐོད་ཁྲག་དང་། །རལ་གྲི་དགྲ་སྙིང་སྦྲུལ་གྱི་
ཞགས་པ་བསྣམས། །གནོད་སྦྱིན་ཆེན་པོའི་ཚོགས་ལ་ཕྱག་འཚལ་བསྟོད། ། ཧཱུྃ༑ དམ་ཅན་ཆེན་པོ་དམར་ནག་ཐིག་ལེ་རྩལ། །ཞལ་གཅིག་ཕྱག་གཉིས་རྡོ་རྗེ་

དགྲ་སྙིང་བསྣམས། །ཐོད་ཕྲེང་གཡང་གཞི་སྟག་གི་ཤམ་ཐབས་གསོལ། །སྐྱེས་ཆེན་འཁོར་དང་བཅས་ལ་ཕྱག་འཚལ་བསྟོད། ། བྷྱོཿ མ་གཅིག་འདོད་པ་
ཁམས་ཀྱི་དབང་ཕྱུག་མ། །སྐུ་མདོག་མཐིང་ནག་ཞལ་གཅིག་ཕྱག་བཞི་ནི། །གྲི་གུག་ཐོད་ཁྲག་ནད་རྐྱལ་དབྱུག་ཏོ་བསྣམས། །དཔལ་ལྡན་ལྷ་མོའི་ཚོགས་
ལ་ཕྱག་འཚལ་བསྟོད། ། བཻ༑ རྒྱལ་པོ་ཆེན་པོ་རྣམ་ཐོས་སྲས། །པདྨ་རཱ་གའི་མདོག་འདྲ་ཞིང་། །སྐུ་ནི་བཞེངས་པའི་ཆ་ལུགས་ཅན། །ཕྱག་གཡས་མདུང་
དམར་རྒྱལ་མཚན་བསྣམས། །ཕྱག་གཡོན་ནེའུ་ལེ་ལྕགས་ཀྱུ་འཛིན། །འགྲོ་བའི་རྣམ་ཤེས་དབང་དུ་སྡུད། །ཁྱོད་ཀྱི་འཁོར་ཚོགས་མ་ལུས་པ། །རྟ་བདག་
བརྒྱད་དང་བཅས་ལ་བསྟོད། །རྡོ་རྗེ་འཆང་དབང་པདྨའི་སྤྱན་སྔ་རུ། །ཁས་བླངས་དམ་ཅན་གཏེར་བདག་ཚོགས་རྣམས་དང་། །འདོད་པའི་དངོས་གྲུབ་སྩོལ་
བར་མཛད་པ་ཡི། །གཞི་བདག་གཉེན་པོ་འཁོར་དང་བཅས་ལ་བསྟོད། །ཅེས་སོ། བཟླས་པ་བྱེད་ན། མགོན་པོ་ལྕམ་དྲལ་འཁོར་བཅས་ཀྱི་ཐུགས་ཀར་ཉི་མ་ལ་གནས་
པའི་ཧཱུྃ་ཡིག་ལ་སོགས་པའི་མཐར་རང་རང་གི་སྲོག་སྔགས་རིགས་ཀྱི་ཁ་དོག་ཅན་གྱིས་བསྐོར་བ་བདག་བསྐྱེད་ཀྱི་ཐུགས་ཀའི་ས་བོན་ལས་བྱུང་བའི་ཡོད་
ཟེར་ཕོགས་པས་ཐུགས་རྒྱུད་རབ་ཏུ་བསྐུལ་ཏེ་ཅི་འདོད་པའི་ལས་རབ་འབྱམས་ཐོགས་མེད་དུ་སྒྲུབ་པར་མོས་ལ།    ༀ་ཤྲཱི་མཧཱ་ཀ་ལ་ག་ན་གུ་ཧྱ་རཾ་སིདྡྷི་རཾ་

ཧཱུྃ་ཕཊཿ མ་ནིང་ངོ་།།  ༀ་མ་མ་ཨེ་ཀ་ཛཱ་ཊི་ཏྲག་རཀྵ་སྙིང་ཁ་རཀྨོ་རུ་ལུ་རུ་ལུ་ཧཱུྃ་བྷྱོ་ཧཱུྃ། སྔགས་སྲུང་མའོ།། ཧྲཱིཿ ཤཀ་རུ་རཀ་རཾ་ན་གེ་ཙིཏྟ་ཏྲཾ་མ་མ་ཡོང་ཟ་འགྲམ་ཧེ་ཧེ་
ཡོ་གེ་ཤ་ལ་ཛཿ ཛཿ  གཟའ་བདུད་དོ།།  ༀ་མ་ཧཱ་ཀཱ་ལ་ཏྲི་ཡཾ་རུ་དྲ་ནག་པོ་ཛ་ཏྲི་ལིང་གིངྐ་ར་རཱ་ཛ་སུ་ཏྲི་ཛ་ཛཱཿ ལས་མགོན་ནོ།།  ༀ་ཁྱི་ཁ་ལི་ནག་མོས་སོད། སྲོག་
མ་ཏི་སོད། སྲོག་སྒྲུབ་མའོ།།  ཨེ་རྨེ་རུ་ཙེ་གུ་ཎ་ཧྲི་ཏྲི་གྷྲཾ་བྷྱོ། གནོད་སྦྱིན་ནོ།།  ༀ་བཛྲ་སཱ་དྷུ་ས་མ་ཡ་ཛ་ཛཱཿ དམ་ཅན་ནོ།། ༀ་མ་མ་ཏྲག་རཀྨོ་རཀྵ་རུ་ཏི་ཧཱུྃ་ཧཱུྃ་ཕཊ་
སྭཱཧཱ།  རེ་མ་ཏིའོ།། ༀ་མཧཱ་རཱ་ཛ་ས་མ་ཡ་བཻ་ཤྲ་མ་ཎ་ཡེ་སརྦ་ཙིཏྟ་རཏྣ་ཧཾྲི་ཛཿ རྣམ་སྲས་སོ།། དེ་ལྟར་གོང་གསལ་སོ་སོའི་སྲོག་སྔགས་རྣམས་བཟླས་པར་མི་ནུས་ན་གཙོ་འཁོར་ཐུན་མོང་

དུ། ༀ༌མཧཱ༌ཀཱ༌ལ༌ཡ༌ཤ༌ས༌ན༌ཨུ༌པ༌ཧ༌རི༌ཎི༌ཨེ༌ཥ༌ཨ༌པཉྩི༌མ༌ཀཱ་ལོ་ཨ་ཡཾ་ཨི་དཾརཏྣ་ཏྲ་ཡཱ་ཡ་ཨ་པ་ཀཱ་རཱི་ཎི་ཡ་ཏི་པྲ་ཏི་ཛྙཱ་སྨ་ར་སི་ཏ་དཱ་ཨི་དཾ་དུཥཾྚ་ཁ་ཁ་ཁཱ་ཧི་
ཁཱ་ཧི། མ་ར་མ་ར། གྲ�་ཧྣ་གྲ�་ཧྣ། བྷནྡྷ་བྷནྡྷ། ཧ་ན་ཧ་ན། ད་ཧ་ད་ཧ། པ་ཙ་པ་ཙ། དི་ན་མེ་ཀེ་ན་ཧཱུྃ་ཕཊ་ཧཱུྃ།  ཅེས་པས་བཟླས། བསྐང་བ་ནི། ཧཱུྃ༑ བསྐང་ངོ་བསྐལ་པའི་
ཐུགས་དམ་གཉན་པོ་བསྐང་། །བསྐང་བ་མེད་དེ་ཁམས་གསུམ་ཡོངས་ཀྱིས་བསྐང་། །སྒྲོལ་བ་མེད་དེ་ཁམས་གསུམ་ཡོངས་ཀྱིས་སྒྲོལ། །སྦྱོར་བ་མེད་དེ་
ཁམས་གསུམ་ཡོངས་ཀྱིས་སྦྱོར།  །ཡེ་སྒྲོལ་ཡེ་སྦྱོར་ཆེན་པོའི་ཐུགས་དམ་བསྐང།  །རྩ་བརྒྱད་སྟོང་ལ་སྦྱར་བའི་བདུད་རྩི་དང་། །པདྨ་མཾ་ས་སྦྱར་བའི་རཀྟ་

དང་། །ཁྱད་པར་རྨད་དུ་བྱུང་བའི་གཏོར་མ་དང་། །ཤ་ཆེན་སྤོས་ཀྱི་དུད་སྤྲིན་ལང་ལིང་དང་། །འབྲུ་མར་ཞུན་ཆེན་སྣང་གསལ་མར་མེ་དང་། །རྔ་དུང་ཆ་ལང་ཐོད་རྔ་
དྲིལ་བུ་དང་། །འབྲུ་བཅུད་སྟོང་ལ་སྦྱར་བའི་ཛ་གད་དང་། །འདོད་ཡོན་ཚོགས་ཀྱི་ལོངས་སྤྱོད་རྒྱ་ཆེན་འདི། །གདོད་ནས་རྣམ་དག་གནས་ལུགས་མངོན་འགྱུར་
པའི། །རྩ་བརྒྱུད་བླ་མ་རྣམས་ཀྱི་ཐུགས་དམ་བསྐང་། །དངོས་གྲུབ་ཐོགས་པ་མེད་པར་སྟེར་མཛད་པའི། །ཡི་དམ་ལྷ་ཚོགས་རྣམས་ཀྱི་ཐུགས་དམ་བསྐང་། ། 
བཟློག་པ་མི་བཟློག་སྔགས་བཟློག་མཁན་གྱི་གཤེད། །དཔལ་མགོན་མ་ནིང་ནག་པོའི་ཐུགས་ནམ་བསྐང་། །བསྟན་པ་བཤིག་པའི་རུ་ཏྲ་ཀུན་གྱི་གཤེད། ། 
སྔགས་སྲུང་ཨེ་ཀ་ཛཱ་ཊིའི་ཐུགས་དམ་བསྐང་།  །དམ་ལ་གནས་ཤིང་རྣལ་འབྱོར་གྲོགས་མཛད་པ། །བཤན་པ་སྲོག་སྒྲུབ་ནག་མོའི་ཐུགས་དམ་བསྐང་། །སྟོང་
ཁམས་ཀུན་ཏུ་དྲག་རྩལ་གཟེར་གྱིས་ཁྱབ། །གཟའ་བདུད་རཱ་ཧཱུ་ལ་ཡི་༴ །ཨ་ཏི་བླ་མེད་བཀའ་ཡི་བྱ་ར་མཛད། །གནོད་སྦྱིན་བཤན་པ་དམར་ནག༴ །རྒྱུད་སྡེ་
གསང་སྔགས་ཀུན་གྱི་གཉེར་དུ་བསྐོས། །དམ་ཅན་རྡོ་རྗེ་ལེགས་པའི༴ །དགྲ་བགེགས་གདུག་པ་མ་ལུས་སྒྲོལ་མཛད་པའི། །ལས་མགོན་སྲོག་བདུད་ནག་
པོའི༴ །ནད་དང་རིམས་ཀྱི་དགྲ་བགེགས་ཐལ་བར་རློག །མ་ཅིག་དཔལ་ལྡན་ལྷ་མོའི༴ །ལོངས་སྤྱོད་རིན་ཆེན་གཏེར་ལ་མངའ་བརྙེས་པའི། །ནོར་བདག་རྣམ་

ཐོས་སྲས་ཀྱི༴ །གཏོར་ལེན་རྣལ་འབྱོར་བར་ཆད་ཀུན་སེལ་བའི། །བོད་སྐྱོང་བརྟན་མ་བཅུ་གཉིས༴ །ཨོ་རྒྱན་ཆེན་པོས་བཀའ་ཡི་གཉེར་དུ་བསྐོས། །གཏེར་
བདག་གཏེར་སྲུང་རྣམས་ཀྱི༴ །གཞི་བདག་སྒྲུབ་གནས་བར་ཆད་སྲུང་མཛད་པའི། །གཞི་བདག་གཞི་སྲུང་རྣམས་ཀྱི༴ །ཐུགས་དམ་ཉམས་ཆག་ཐམས་ཅད་
གཉེན་སྐོང་ལ། །རྣལ་འབྱོར་བདག་གི་གཡར་དམ་གསོར་སྩོལ་ཅིག །ༀ་རུ་ལུ་རུ་ལུ་ཧཱུྃ་བྷྱོ་ཧཱུྃ།   མ་གཟའ་དམ་གསུམ་གྱི་གསོལ་མཆོད་ཉེ་བར་བསྡུས་པ་ནི།  ཧཱུྃ་བྷྱོ༑  ཀུན་
ཏུ་བཟང་མོ་དབྱིངས་ཀྱི་ཡུམ། །སྔགས་སྲུང་ཆེན་མོ་རལ་གཅིག་མ། །སྣང་སྲིད་མ་མོ་འབུམ་སྡེར་བཅས། །འདིར་གཤེགས་དམ་རྫས་མཆོད་གཏོར་བཞེས། ། 
གསང་སྔགས་རྫོགས་པ་ཆེན་པོ་ཡི། །བསྟན་པའི་གཉེར་ཁ་སྐྱོང་བ་ལ། །ཐུགས་རྗེ་ཐུགས་དམ་མ་གཡེལ་བར། །དུས་འདིར་ཕྲིན་ལས་བསྒྲུབ་པར་མཛོད། ། 
ཧཱུྃ༑ འཇིགས་བྱེད་གཟའ་བདུད་རཱ་ཧཱུ་ལ། །སྤྲུལ་པའི་གཟའ་བརྒྱད་གདོང་མོ་བཞི། །རྒྱུ་སྐར་ཉེར་བརྒྱད་དམག་ཚོགས་བཅས། །འདིར་གཤེགས་ཤ་ཁྲག་
གཏོར་མ་རོལ། །མ་གཡེལ་ཕྲིན་ལས་རྩལ་ཕྱུངས་ལ། །བསྟན་དགྲ་དམ་ཉམས་མྱུར་དུ་སྒྲོལ། །སྒྲུབ་མཆོག་རྣལ་འབྱོར་བུ་བཞིན་སྐྱོང་། །དམ་ལས་མ་འདའ་
ལས་མཛོད་ཅིག །  ཧཱུྃ༑  སྐྱེས་བུ་ཆེན་པོ་རྡོ་རྗེ་ལེགས། །དགྱེས་སྡེ་ཀོང་བཙུན་བརྟན་མའི་ཚོགས། །སྤྲུལ་འཁོར་བྱེ་བ་འབུམ་ཕྲག་བཅས། །འདིར་འབྱོན་

མཐུན་རྫས་མཆོད་གཏོར་བཞེས། །གསང་ཆེན་བསྟན་དང་བསྟན་འཛིན་གྱི། །མངའ་ཐང་སྤེལ་ལ་མཐུ་མ་ཆུང་། །རྟག་ཏུ་སྡོང་གྲོགས་མ་གཡེལ་བར། །ལས་
བཞི་ཕྲིན་ལས་མྱུར་སྒྲུབ་མཛོད། །ཅེས་པའང་བང་རི་མཆོག་སྤྲུལ་ཀུན་བཟང་བསྟན་པའི་རྒྱལ་མཚན་གྱི་གསུང་གི་ངོར་འཇིགས་བྲལ་ཡེ་ཤེས་རྡོ་རྗེས་སོ།། ༈ གནོད་སྦྱིན་ཆེན་པོའི་གསོལ་ཁའི་སྒྲུབ་

ཐབས་ནི། སངས་རྒྱས་པདྨའི་སྤྱན་ལ་ཕྱག་འཚལ་ལོ༔ རོལ་བ་སྐྱ་བདུན་གྱི་གསོལ་མཆོད་བྱ་བར་འདོད་ན༔ བཙན་བཤོས་ཟུར་གསུམ་མདུན་དུ་ཤ་ཁྲག་གིས་བརྒྱན༔ ཧྲཱིཿ  པདྨ་ཙནྡྷ་མཧཱ་
ཀྲོ་ཏ་ཧྱ་གྲ�་ཝ་ཧུ་ལུ་ཧུ་ལུ་ཧཱུྃ་ཕཊ༔ མཆོད་གཏོར་ལེགས་པར་བཤམས་ཏེ་བྱིན་གྱིས་རླབས་ནས། བདག་ཉིད་རྟ་མགྲིན་དབང་ཆེན་དུ་གསལ་བའི་ཐུགས་ཀའི་ཡི་གེ་ལས་
འོད་ཟེར་དམར་པོ་ལྕགས་ཀྱུ་ལྟ་བུ་འཕྲོས་ཏེ་སོ་སོའི་གནས་ནས་སྤྱན་དྲངས་པར་བསམ་ནས་སྤོས་དང་ཕྱེ་མར་བསྟན་ཅིང་། མདའ་དར་དམར་པོ་གཡབ་ལ་གདུང་བའི་ང་རོས་འབོད་པ་

ནི། ཀྱཻ༑  ཕྱོགས་བཅུ་དེ་ནི་ཕ་ཀི་ན། །ཉི་མ་ནུབ་ཕྱོགས་ཕ་ཀི་ན། །བཙན་ཡུལ་ཟངས་ཐང་དམར་པོ་ནས། །པདྨ་དབང་གི་བཀའ་ཉན་པ། །ཆེ་བཙན་རོལ་པ་སྐྱ་
བདུན་ནི། །ཕལ་ཆེར་སྐུ་མདོག་དམར་པོ་ལ། །ཕྱག་ན་བ་དན་ཞགས་པ་བསྣམས། །སྡེ་བརྒྱད་དྲེགས་པའི་ཚོགས་དང་བཅས། །ཚུར་བྱོན་ཚུར་བྱོན་གནས་
འདིར་བྱོན།  །ཤུ་ལ་ཏྲི་བཛྲ་ས་མཱ་ཡ་ཛཿ  བྷྱོ༑  བཙན་ཁར་དམར་པོའི་ནང་ཤེད་ན། །ཤ་ཁྲག་ལོངས་སྤྱོད་བསམ་མི་ཁྱབ། །ཡིད་འོང་སྤྱན་གཟིགས་ཀུན་ནས་

མཛེས། །དམ་ཚིག་གཙང་མའི་གདན་ལ་བཞུགས། །ས་མཱ་ཡ་ཏཱིཥྛ་ལྷན། ཀྱཻ༑ སྐྱེས་བུ་རོལ་པ་མཆེད་བདུན་ནི། །ཕྲིན་ལས་མཛད་པ་བསམ་མི་ཁྱབ། །པདྨ་
དབང་གི་བཀའ་ཉན་པ། །དམ་ཚིག་གཉེར་གཏད་ཁྱོད་ལ་བསྟོད། །གཙང་མའི་སྐུ་ཁྲུས་འདི་འབུལ་ལོ། །བདག་དང་ཡོན་གྱི་བདག་པོ་ལ། །ཐུགས་རྗེའི་དབང་
གི་ཉེ་བར་མཛོད།  །ཨརཾྒྷ་བི་ཤུདྡྷེ་སྭཱཧཱ།  །གཙང་མའི་བདུག་སྤོས་སྤྲིན་ལྟར་གཏིབས།  །མེ་ཏོག་སྣང་གསལ་དྲི་ཆབ་དང་། །ཞལ་ཟས་སྙན་པའི་རོལ་མོ་
འབུལ། །ཐུགས་རྗེའི་དབང་གི་ཉེ་བར་མཛོད། །རཱུ་པ་པུཥྤེ་དྷུཔེ་ཨཱ་ལོ་ཀེ་གནྡྷེ་ནཻཝིདྱ་ཤཔྡ་པཱུ་ཛ་ཧོཿ   ཀྱཻ༑  སྐྱེས་བུ་སྲོག་གི་བདག་པོ་ནི། །འཇིགས་བྱེད་རོལ་
པ་སྡེ་བདུན་ཚོགས། །ཁྱོད་ལ་དགྱེས་པའི་ལོངས་སྤྱོད་ནི། །ཤ་ཁྲག་དམར་གཏོར་རི་ལྟར་སྤུངས།  །ཟག་མེད་བདུད་རྩི་མཚོ་ལྟར་བསྐྱིལ།  །རཀྟའི་ཡོན་ཆབ་
རྫིང་བུར་གཏམས། །སྤྱན་གཟིགས་ལོངས་སྤྱོད་སྐར་ལྟར་བཀྲམ། །རྔ་གླིང་རོལ་མོ་འབྲུག་ལྟར་སྒྲོགས། །གླུ་དབྱངས་སྙན་པའི་ཚོགས་དང་བཅས། །དམ་ཅན་
མཆེད་བདུན་ཐུགས་དམ་བསྐང་། །བཙན་རྒོད་འབར་བའི་ཐུགས་དམ་བསྐང་། །སྡེ་བརྒྱད་སྡོང་ཟླའི་ཐུགས་དམ་བསྐང་།  །དཀོར་སྲུང་དམ་ཅན་ཐུགས་དམ་
བསྐང་། །ལས་བྱེད་ཕོ་ཉའི་ཐུགས་དམ་བསྐང། །ཧཱུྃ༑ བསེ་མཁར་དམར་པོ་ལྡེམས་ལྡེམ། །དར་དམར་རུ་མཚོན་པུ་རུ་རུ། །བ་དན་དམར་པོ་ཡེངས་སེ་ཡེང་། ། 

དྲེགས་པའི་མདའ་འཕེན་བྲེངས་སེ་བྲེང་། །ལས་བྱེད་བཤན་པ་རོ་ལོ་ལོ། །བཤུགས་པའི་འབོད་སྒྲ་དི་རི་རི། །ཆེ་བཙན་རྒྱལ་པོའི་ཐུགས་དམ་བསྐངས། །སློབ་
དཔོན་པདྨའི་སྤྱན་སྔ་རུ། །ཐུགས་དམ་ཞལ་བཞེས་དེར་དགོངས་ལ། །ཁྲི་སྲོང་ལྡེའུ་བཙན་རྗེ་རིགས་དང་། །རྣལ་འབྱོར་དམ་ལྡན་བརྒྱུད་པར་བཅས། །དམ་
ཚིག་གཅིག་ཏུ་སྐྱོང་བ་ལ། །སྐུ་ལ་བདོ་བའི་རིགས་བརྒྱུད་ཆོད། །ལོག་ལྟའི་སྡེ་དཔུང་ཆམ་ལ་ཕོབ། །སྔགས་འཆང་རྡོ་རྗེ་དམ་མ་དྲལ། །བཅོལ་ལོ་གཉེར་རོ་
མཐུ་རྩལ་བསྐྱེད། །ཡལ་ཡོལ་དྲི་བཀོད་མ་མཛད་པར། །ངོ་སྲུང་ཟས་ཕྱིར་མ་འབྲེང་མཛོད། །ཐུགས་དང་འགལ་བ་བསྐང་གྱུར་ལ། །བུ་སྡུག་ཚ་བོ་བཞིན་དུ་
སྐྱོང་། །གནོད་སྦྱིན་གསོལ་ཁ་འདི་ནི་པདྨ་དབང་རྒྱལ་རོལ་རྩལ་གྱིས་བསམ་ཡས་དབུ་རྩེའི་གཙུག་ལག་ཁང་ནས་གཏེར་ནས་བཏོན་པའོ། །ཞེས་དབུས་གཙང་ཕྱོགས་བཅུར་གཏོར་ཞིང་གསོལ་ལོ། །བྲག་

བཙན་ཆེད་བདུན་གྱི་གསོལ་ཁ་ལས་བྱང་པདྨ་ཐོད་ཕྲེང་རྩལ་གྱིས་མཛད་པའི་རྗེའི་སྐུ་ལྟར་བསྔགས་པའོ། །ས་མ་ཡ། རྒྱ་རྒྱ་རྒྱ། པདྨ་དབང་ཆེན་གྱི་བཀའ་སྲུང་ངོ་། །དགེའོ།།  ༈ སེང་ཆེན་གེ་སར་ནོར་བུའི་གསོལ་

མཆོད་ཕྲིན་ལས་ལྷུན་གྲུབ་ནི།  ཇ་ཆང་བ་ལིང་སོགས་བཤམས་ཤིང་བྱིན་གྱིས་རླབས་ནས་འདི་སྐད་དོ།།   ཧཱུྃ་ཧྲཱིཿ  འཇིགས་རུང་སྲིན་པོའི་གྲོང་ཁྱེར་དཔལ་གྱི་རིར།  །སྐུ་གསུམ་རྒྱལ་
བའི་ཞིང་ཁམས་པདྨ་འོད།  །དམར་ནག་མེ་དཔུང་འཁྲུགས་པ་དྲག་པོའི་ཞིང་།  །ནང་ལྟར་རྡོ་རྗེ་ལུས་ཀྱི་ཙིཏྟའི་གྲོང་།  །རིག་འཛིན་དཔའ་བོ་མཁའ་འགྲོ་ཕོ་བྲང་

ནས།  །སྲིད་ཞི་མཉམ་ཉིད་ཡེ་ཤེས་རྡོ་རྗེའི་སྐུ།  །རབ་འབྱམས་རྒྱལ་བའི་སྤྱི་གཟུགས་མཚོ་སྐྱེས་རྗེའི།  །ཐུགས་རྗེའི་རྩལ་སྣང་སྒྱུ་མར་རོལ་པའི་གཟུགས།  ། 
རྣལ་འབྱོར་གྲུབ་པ་ཕོ་མོའི་ཚོགས་དང་བཅས། །མོས་ལྡན་བུ་ལ་བྱིན་གྱིས་བརླབ་པའི་ཕྱིར། །བརྟུལ་ཞུགས་རྡོ་རྗེའི་གར་གྱི་མཁའ་ལམ་ནས། །བདུད་འདུལ་
དགྲ་ལྷ་ཝེར་མའི་སྐུར་བཞེངས་སྟེ། །རིག་འཛིན་ཆེན་པོ་འཛམ་གླིང་རྒྱན་མཆོག་རྩལ། །ཤེས་རབ་རལ་གྲི་མདའ་གཞུའི་འཁྲུལ་འཁོར་གྱིས།  །སྲིད་པའི་དགྲ་
སྡེ་འཇོམས་པའི་མཐུ་བོ་ཆེ།  །སྐྱེས་མཆོག་སེང་ཆེན་ནོར་བུ་སྐུ་འཁོར་དཔུང་།  །མ་ལུས་འཁོར་དང་བཅས་པ་ཐམས་ཅད་ཀུན།  །དཔའ་བོའི་ཀི་བསྭོ་ཕྱྭ་སྒྲ་
འབྲུག་ལྟར་སྒྲོགས།   །དགེ་མཚན་སྙན་པའི་བ་དན་མཁའ་ལ་ཕྱར།   །རྡོ་རྗེའི་རྟ་མཆོག་བཞོན་པའི་བྲོ་གར་གྱིས།  །བར་ཆད་དམ་སྲི་སྲོག་སྙིང་ཚལ་པར་
འགེམ།  །བྱིན་རླབས་སྤྲིན་འཁྲིགས་དངོས་གྲུབ་ཆར་རྒྱུན་འབེབས།  །སྐལ་ལྡན་བདག་གིས་མཆོད་ཅིང་མངའ་གསོལ་ན།  །ཐོགས་མེད་ཐུགས་རྗེའི་དབང་
གིས་འདིར་གཤེགས་ལ།   །བདུད་རྩི་དཔའ་སྐྱེམས་ཕུད་ཀྱི་མཆོད་པ་བཞེས།  །བཅུད་ལྡན་ཡིད་བཞིན་གཏོར་མའི་མཆོད་པ་བཞེས།  །ཁྲག་ཆང་མྱོས་བྱེད་
ཨརཾྒྷ༴  །འོད་གསལ་དྲི་ཞིམ་བསང་གི༴   །དར་ནག་བ་དན་རོལ་མོའི༴   །བདེ་སྟོང་ཉམས་མྱོང་གསང་བའི་མཆོད༴   །སྣང་སྲིད་གཞིར་བཞེངས་མདོས་

ཀྱི༴  །ཐམས་ཅད་མཉམ་ཉིད་ཡེ་ཤེས་མཆོད་པ་བཞེས།  །ཐུགས་རྗེས་དགོངས་ཤིག་སེང་ཆེན་རིན་པོ་ཆེ། །དམ་བཅའ་མ་གཡེལ་རིགས་གསུམ་སྤྲུལ་པའི་
སྐུ། །དེང་ནས་བྱང་ཆུབ་བར་དུ་མི་འབྲལ་བར། །སྲུང་སྐྱོབ་བྱིན་གྱིས་རློབས་ལ་ཕྲིན་ལས་སྒྲུབས། །ཁྱོད་ནི་སྙིང་རྗེ་མཆོག་གི་རང་བཞིན་ཏེ། །ཐུགས་རྗེ་ཆེན་པོའི་
མཚོན་ཆེན་རྣམ་པར་འཆང་། །བདུད་ཀྱི་དཔུང་རྣམས་འདུལ་ལ་མཆོག་ཏུ་གྱུར། །བདུད་བཞིའི་འཇིགས་པ་མཐའ་དག་ཁྱོད་ཀྱིས་སོལ། །མཁྱེན་རབ་དགོངས་
པའི་ཀློང་ནས་རྩལ་ཕྱུངས་ལ། །སྐལ་ལྡན་སྙིང་གི་དབུས་སུ་བྱིན་ཆེན་ཕོབ། །རྩ་རླུང་རིགས་ཁམས་ཡེ་ཤེས་རྩིས་ཐོབ་ལ།  །གང་བྱས་བྱང་ཆུབ་ལམ་དུ་བསྒྱུར་
བར་མཛོད། །བདུད་འདུལ་དྲག་པོ་སྔགས་ཀྱིས་གཟི་འབར་ཞིང། ། སྐྱེ་རྒུའི་མོས་སྣང་ཆོས་ལ་བསྒྱུར་བ་ཡི།  །ཚར་གཅོད་རྗེས་སུ་བཟུང་བའི་ཕྲིན་ལས་ལ།  ། 
དབང་འབྱོར་མཐུ་སྟོབས་ནུས་པའི་དངོས་གྲུབ་སྩོལ།  །སྙིང་གར་དཔལ་གྱི་བེའུ་གསང་མཛོད་ནས།  །གཟུངས་སྤོབས་བློ་གྲོས་ནོར་བུའི་གཏེར་སྒོ་ཕྱེ།  །གཞན་
ཕན་མཁའ་དང་མཉམ་པའི་ཕྲིན་ལས་ཀྱིས།  །དོན་གཉིས་ཡིད་བཞིན་གྲུབ་པར་མཛད་དུ་གསོལ།  །བྱང་ཆུབ་སེམས་ལྡན་ཀུན་བཟང་སྤྱོད་པ་ཡིས།  །ཟབ་མོ་རྡོ་
རྗེ་ཐེག་མཆོག་ལ་གནས་ནས།  །ས་ལམ་མངོན་པར་རྟོགས་པ་ཆེར་འཕེལ་ཞིང།  །མྱུར་དུ་རྣམ་གྲོལ་རྒྱལ་བའི་དབང་པོར་མཛོད།  །ཅེས་པའང་ལྕགས་འབྲུག་ཟླ་བ་

དྲུག་པའི་ཚེས་ཉེར་བཞི་ལ་མི་ཕམ་པས་གང་ཤར་བྲིས་པའོ།། སྔོན་ཚེ་རྒྱལ་བའི་སྤྱན་སྔར་དམ་ནོས་ཤིང་། བསྲུང་མའི་དབང་པོ་མཐུ་དང་ལྡན་པ་རྣམས། །སོ་སོའི་གནས་ནས་
མྱུར་མགྱོགས་རྫུ་འཕྲུལ་གྱིས།  །འདིར་བྱོན་རྣམ་པར་འབར་བའི་གདན་ལ་བཞུགས།  །དངོས་སྦྱོར་ཕྱི་ནང་གསང་བའི་དམ་ཚིག་རྫས།  །ཡིད་ཀྱི་ཀུན་བཟང་
མཆོད་སྤྲིན་བཞེད་དགུའི་རྒྱུ། །སྤྲུལ་ཏེ་སྔགས་ཚིག་ཏིང་འཛིན་ཕྱག་རྒྱ་ཡི། །འབར་བར་དགྱེས་པར་རོལ་ལ་ཕྲིན་ལས་མཛོད། །ལེགས་ལྡན་མ་ནིང་ཞལ་བཞི་
རལ་གཅིག་མ། །རེ་ཏི་དུད་སྲོལ་ཁྱབ་འཇུག་མིང་སྲིང་དམར། །རྡོ་རྗེ་ལེགས་པ་སེང་གདོང་ནམ་གྲུ་མ། །རྣམ་མང་ཐོས་སྲས་དབང་ཕྱུག་རླུང་ཞགས་ཅན། །དུར་
ཁྲོད་བདག་མོ་བསྟན་མ་བཅུ་གཉིས་དང་། །རྡོ་རྗེ་གཡུ་སྒྲོན་བཀྲིས་ཚེ་རིང་མ། །དཔེ་ཧར་ནེ་ལེ་ཐོད་ཀར་བྲག་བཙན་དམར། །སེང་གདོང་དམར་མོ་དགེ་བསྙེན་
མཁའ་རི་དང་།  །ཟོ་ར་རྭ་སྐྱེས་ཁྲག་མིག་ཁྱབ་པ་དཀར།  །མྱོན་ཁ་ཁྱུང་བདུད་ཤེ་ཟ་ཡབ་དུད་ནག  །ཤེལ་གིང་སྡང་ལྷ་འོད་ལྷ་དཀར་པོ་དང་། །གདུངས་ཤིང་
བྲག་བཙན་དེ་ལེགས་རྣ་གཡུ་དང་།  །བསྲོས་པའི་སྲོག་བདུད་ལ་སོགས་གླང་ལེགས་པ།  །སྦད་ཏ་སྨན་མོ་ལ་སོགས་གཙོར་གྱུར་པའི།  །གནས་བདག་གཞི་
བདག་འཁོར་དང་བཅས་པ་རྣམས།   །རིག་འཛིན་པད་འབྱུང་ལས་འབྲེལ་དྲི་མེད་པ།  །པད་གླིང་ལ་སོགས་རིམ་བྱོན་བླ་མ་ཡི།  །སྤྱན་སྔར་བསྟན་པ་སྐྱོང་བར་

ཞལ་བཞེས་པའི།  །དམ་ཚིག་ཇི་བཞིན་བདག་ཅག་སྒྲུབ་པ་པོའི།  །དམ་རྫས་ཚོགས་མཆོད་དགྱེས་པར་རོལ་ནས་ཀྱང་།  །ནད་གདོན་བགེགས་སོགས་བར་
ཆད་ཞི་བ་དང་།  །ཚེ་དཔལ་བཤད་སྒྲུབ་ལ་སོགས་མཐུན་རྐྱེན་སྤེལ།  །སྲིད་གསུམ་མོས་པ་རྣམ་བཞི་དབང་བསྐུར་ཞིང་།  །དགྲ་བགེགས་རྡུལ་དུ་རློགས་
སོགས་ལས་རྣམས་བཞི།  །མཆོག་མཐུན་དངོས་གྲུབ་སྩོལ་བར་མཛད་དུ་གསོལ།  །བཤགས་པ་ནི།  ཡེ་ཤེས་ལས་གྲུབ་མངོན་ཤེས་མཐུ་རྩལ་ཅན།  །དམ་
ཅན་སྲུང་མའི་ཚོགས་རྣམས་དགོངས་སུ་གསོལ། །ཆོས་སྐུ་མཁའ་མཉམ་སྤྲོས་དང་བྲལ་བ་ལ། །རྣམ་རྟོག་མཚན་མས་ང་དང་བདག་ཏུ་བཟུང་། །ལྟ་སྒོམ་མ་
དག་ཏིང་འཛིན་དོན་ལས་གཡེལ།  །མཆོག་གི་དོན་དང་འགལ་བར་མཐོལ་ལོ་བཤགས།  །བསྙེན་སྒྲུབ་གཡེལ་ཞིང་ཆོ་ག་ལྷག་ཆད་གྱུར།  །མཆོད་གཏོར་
ཉམས་དང་སྦྱོར་སྒྲོལ་ལས་མཐའ་ལོག   །གསང་སྒོ་འཆོལ་ཞིང་བཀའ་ལས་འདས་པའི་སྐྱོན།  །འགལ་འཁྲུལ་ཉམས་ཆགས་ཐམས་ཅད་མཐོལ་ལོ་
བཤགས།  །མ་ནིང་ནག་པོ་མ་དགྱེས་མཐོལ་ལོ་བཤགས།  །སྔགས་སྲུང་ཆེན་མོ་མ་དགྱེས་མཐོལ་ལོ་བཤགས།  །སྲོག་སྒྲུབ་ནག་མོ་མ་དགྱེས་མཐོལ་ལོ་
བཤགས།  །གཟའ་བདུད་ཆེན་པོ་མ་དགྱེས་མཐོལ་ལོ་བཤགས།  །གནོད་སྦྱིན་ཆེན་པོ་མ་དགྱེས་མཐོལ་ལོ་བཤགས།  །ལས་མགོན་སྲོག་བདུད་མ་དགྱེས་

མཐོལ་ལོ་བཤགས།  །རྡོ་རྗེ་ལེགས་པ་མ་དགྱེས་མཐོལ་ལོ་བཤགས།  །དཔལ་ལྡན་ལྷ་མོ་མ་དགྱེས་མཐོལ་ལོ་བཤགསས།  །ནོར་བདག་རྣམ་སྲས་མ་
དགྱེས་མཐོལ་ལོ་བཤགས། །མ་ནིང་མཆེད་གསུམ་མ་དགྱེས་མཐོལ་ལོ་བཤགས། །མགོན་པོ་སྡེ་ལྔ་མ་དགྱེས་མཐོལ་ལོ་བཤགས། །བཀའ་གཉན་སྡེ་བཞི་
མ་དགྱེས་མཐོལ་ལོ་བཤགས།  །དཔལ་མགོན་བདུན་ཅུ་མ་དགྱེས་མཐོལ་ལོ་བཤགས།  །ལྷ་སྲིན་སྡེ་བརྒྱད་མ་དགྱེས་མཐོལ་ལོ་བཤགས།  །གཏེར་བདག་
གཏེར་སྲུང་མ་དགྱེས་མཐོལ་ལོ་བཤགས།  གཞི་བདག་གཞི་སྲུང་མ་དགྱེས་མཐོལ་ལོ་བཤགས།  །མཐོལ་བཤགས་བཟོད་པ་དང་དུ་བཞེས་ནས་ཀྱང་།  ། 
ཐུགས་རྗེས་ཚངས་པ་མཆོག་གི་དངོས་གྲུབ་སྩོལ། ། ཅེས་དང་། ཡི་གེ་བརྒྱ་པ་འདོན་ཐུན་མཐར་གཏོར་འབུལ་ནི།  ༀ་ཤྲཱི་མཧཱ་ཀཱ་ལ་ཨེ་ཀ་ཛཱ་ཊི་རཱ་ཧཱུ་ལ་ཏྲི་ཡཾ་རུ་དྲ་རཀྨོ་ཁྱི་
ཁ་ལི་མ་རུ་ཙེ་རེ་མ་ཏི་བཛྲ་སྭ་དྷུ་བཻ་ཤྲ་མ་ཎ་ས་པ་རི་ཝཱ་རི་ཨི་དཾ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི།  །ལན་གསུམ་དང་།  ༀ་ཨ་ཀཱ་རོ་མུ་ཁཾ་སརྦ་དྷརྨཱ་ཎཾ་ཨཱདྱ་ནུཏྤནྣཏོཏྟ་
ༀ་ཨཱཿཧ྄ཱྃ་ཕཊ་སྭཱཧཱ། །ལན་གསུམ་བསྔོས་ལ།  ཧཱུྃ༑  ཆོས་སྐྱོང་དཔལ་མགོན་སྡེ་བརྒྱད་འཁོར་བཅས་རྣམས། །བདག་གི་ཚོགས་གཏོར་དམ་པ་འདི་བཞེས་ལ། ། 
ཐུགས་དང་འགལ་བ་ཅི་བགྱིས་མཐོལ་བཤགས་ནས། །སངས་རྒྱས་བསྟན་སྲུང་དཀོན་མཆོག་དབུ་འཕང་བསྟོད། །གནས་དང་ཡུལ་བསྲུང་འཁོར་དང་ལོངས་

སྤྱོད་སྤེལ། །བར་གཅོད་རྐྱེན་བཟློག་སྲིད་བསྲུང་བུ་ནོར་སྤེལ། །ནད་དང་གདོན་དང་རིམས་དང་འབྱུང་པོ་བསྲུངས།   །རྣལ་འབྱོར་དཔོན་སློབ་ཕྱི་ནང་བར་ཆད་
བཟློག །མཆོག་དང་ཐུན་མོང་དངོས་གྲུབ་བསྩལ་དུ་གསོལ། །ཅེས་རོལ་མོའི་སྒྲ་ཆེན་པོ་དང་བཅས་ཏེ་འབུལ། མཐར་ཡིག་བརྒྱས་ནོངས་པ་བཤགས་ལ། བཛྲ་མཾུཿ གྱིས་ཡེ་ཤེས་པ་གཤེགས་

ཤིང་དམ་ཚིག་པ་བསྡུ།  འཇིག་རྟེན་པའི་འཁོར་རྣམས་རང་གནས་སུ་སོང་བར་བསམ་ཞིང་།  བསྔོ་བ་དང་ཤིས་བརྗོད་བྱའོ།  །དེ་ལྟར་བསྟན་སྲུང་རྒྱ་མཚོའི་ཕྲིན་ལས་འདི་ནི་ཉམས་སུ་བླང་བདེ་བའི་བསམ་པས་

ཐུགས་སྲས་ལྔ་པ་འགྱུར་མེད་མཆོག་གྲུབ་དཔལ་འབར་བཟང་པོས་རང་ལོ་སོ་གསུམ་པར་ཆུ་གླང་ནག་ཉའི་སྔ་དྲོ་མཁའ་འགྲོ་འདུ་བའི་དུས་བཟང་པོ་ལ་བཀོད་པའི་ཐོག་མའི་ཡི་གེ་པ་ནི་སྔགས་པ་ཆོས་སྐྱོང་

དབང་པོའོ།།  །།


